
ВОВЕД

I.ОЦЕНКА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за внатрешни работи (,,Службен весник на Република Македонија” бр. 42/14, 116/14, 33/15, 5/16, 127/16, 142/16, 190/16, 21/18 и „Службен весник на Република Северна Македонија“ бр. 108/19 и 275/19) нормативно - правно се уредуваат организацијата и надлежноста на Министерството за внатрешни работи, внатрешните работи, категориите, статусот и посебните должности и овластувања на работниците во Министерството, контролата на вршењето на работите на Министерството, правата и обврските од работен однос на работниците во Министерството, должностите на работниците во Министерството, материјалната одговорност, односно надоместокот на штета и дисциплинската одговорност на работниците во Министерството.
Со Предлогот на закон за изменување и дополнување на Законот за внатрешни работи се врши ревидирање на конкретни одредби од Законот за внатрешни работи на кои се однесуваат препораките за Министерството за внатрешни работи, кои произлегуваат од Извештајот на ГРЕКО за евалуација на Република Северна Македонија - Петти круг на тема „Спречување на корупцијата и промовирање на интегритет кај централната власт (највисоките извршни функции) и органите за спроведување на законот“, вклучувајќи и дел од обврските за Министерството за внатрешни работи содржани во Акциониот план по Националната стратегија за спречување на корупцијата и судирот на интереси (2020-2024), на Државната комисија за спречување на корупцијата. Препораките од Извештајот на ГРЕКО се насочени кон зајакнување на можностите на земјата за борба против корупцијата, особено во однос на транспарентноста, интегритетот и одговорноста вработените во јавниот сектор и институциите.

Имено, имајќи ги предвид Препораките содржани во Извештајот на ГРЕКО, извршено е ревидирање на конкретни одредби од Законот за внатрешни работи, што се однесуваат на оперативната независност на полицијата, воведување на Тест за интегритет за лица кои се вработуваат во Министерството за внатрешни работи, како и континуирана проверка на интегритетот на работниците во Министерството, се предвидува извршување на работните задачи од страна на работниците во Министерството на политички неутрален начин, се врши допрецизирање на одредбите за засновање работен однос во Министерството за внатрешни работи без јавен оглас односно превземање на работници од други државни органи согласно конкретни критериуми, воведување обврска за работниците за пријавување на имот и интереси, како и ревидирање на дисциплинските процедури во Министерството.

Освен наведеното, со предложениот закон за врши и содржинско и нормативно-правно унапредување на предвидените законски решенија во правец на нивна доследна практична примена. 
II. ЦЕЛИ, НАЧЕЛА И ОСНОВНИ РЕШЕНИЈА 

Предлогот на закон за изменување и дополнување на Законот за внатрешни работи се заснова врз истите начела врз кои е заснован Законот за внатрешни работи. 

III.ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Спроведувањето на овој закон не  предизвикува финансиски импликации врз Буџетот на Република Северна Македонија. 
  
IV. ОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на овој закон, не се потребни дополнителни финансиски средства  за буџетските корисници од Буџетот на Република Северна  Македонија. 
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ

НА ЗАКОНОТ ЗА ВНАТРЕШНИ РАБОТИ

Член 1
Во Законот за внатрешни работи (,,Службен весник на Република Македонија” бр. 42/14, 116/14, 33/15, 33/15, 5/16, 127/16, 142/16, 190/16 и 21/18 и „Службен весник на Република Северна Македонија“ бр. 108/19 и 275/19), во член 20 по ставот (1) се додава нов став (2) кој гласи:
„(2) Директорот на Бирото издава наредби од областа на оперативното работење.“.
Член 2
Пред насловот на членот 57 се додава нова точка 1 која гласи:
„1. КОНТРОЛА НАД РАБОТИТЕ НА МИНИСТЕРСТВОТО“

Член 3
По членот 64-а се додава нова точка 2 која гласи: „2. ПРЕВЕНТИВНИ АКТИВНОСТИ“ и се додаваат два нови членови  64-б и 64-в кои гласат:

Тест за професионален интегритет
„Член 64-б

Заради спречување на корупција и злоупотреба на службената положба, а со цел јакнење на интегритетот на работниците во Министерството и превентивно дејствување, организациската единица од членот 58 од овој закон, врши проверка на интегритет преку спроведување Тест за професионален интегритет на работниците во Министерството.“
Спроведување на тестот за професионален интегритет 
Член 64-в

(1) Проверка на професионалниот интегритет на работниците во Министерството се врши континуирано за времетраењето на работниот однос, преку спроведување Тест за професионален интегритет.


(2) Тестот за професионален интегритет од ставот (1) на овој член, претставува контрола на постапувањето на работникот во Министерството во симулирана ситуација, која е идентична на неговите работни задачи и активности, без обврска за претходно известување на организациската единица во која е распореден и работи работникот.

(3) Резултатот од Тестот за професионален интегритет може да биде  индикатор за поведување на предистражна постапка, проценка и анализа на ризикот од корупција, промена на методологијата и процедурите за работа и утврдување на видот и потребата за обука на работниците.

(4) Тестот за професионален интегритет се спроведува врз основа на План за спроведување на Тестот за професионален интегритет, кој го донесува раководителот на организациската единица надлежна за внатрешна контрола во Министерството.

(5) Планот за спроведување на Тестот за професионален интегритет од ставот (4) на овој член се донесува врз основа на образложена иницијатива поднесена од министерот или директорот на Бирото. Планот може да се донесе и во случај кога организациската единица надлежна за внатрешна контрола во Министерството, во рамките на своето работење ќе утврди факти, односно има сознанија за постапување на работник во Министерството, што се основ за спроведување на Тест за професионален интегритет.


(6) Во текот на спроведување на Тестот за професионален интегритет се почитува начелото на законитост, основните човекови слободи и права и достоинството на работникот кој се тестира.


(7) Во текот на спроведување на Тестот за професионален интегритет работникот кој се тестира не смее да се поттикнува на извршување кривично дело или повреда на службената должност и овластувања.


(8) Активностите преземени за време на Тестот за професионален интегритет не претставуваат дел од посебните истражни мерки пропишани со Законот за кривична постапка.


(9) Постапката за спроведување на Тестот за професионален интегритет може да се документира на видео или аудио запис и во текот на нејзиното спроведување може да се користат легендирани средства и документи.

(10) Резултатот од Тестот за професионален интегритет може да биде позитивен или негативен. Тестот ќе има негативен резултат доколку тестираниот работник не го докажал својот професионален интегритет.“
Член 4
Во член 66 став (1) во алинејата 6 сврзникот „и“ се заменува со запирка.

Во алинејата 7 точката на крајот од реченицата се заменува со запирка и се додаваат две нови алинеи кои гласат:
„- да не е член на политичка партија или член на органи и тела на политичка партија и

- да има положено Тест за интегритет.“.
Член 5
По членот 70 се додаваат два нови члена 70-а и 70-б кои гласат:

„Тест за интегритет при засновање на работен однос
Член 70-а

Тестот за интегритет од членот 66 став (1) алинеја 9 од овој закон го спроведува Министерството.
Изјава за имотна состојба и интереси

Член 70-б

(1)  При засновање на работен однос во Министерството, а најдоцна во рок од 30 дена од денот на склучување на договор за вработување, работниците во Министерството поднесуваат изјава за имотна состојба и интереси, на начин и под услови утврдени со посебен закон.


(2) Работниците во Министерството се должни во рок од 30 дена да го пријават секое зголемување на нивниот имот, односно на имотот на член на нивното семејство, во вредност што надминува износ од дваесет просечни нето плати во претходниот тримесечен период, како и промена на интереси, на начин и под услови утврдени со посебен закон.


(3) Лицата од ставот (1) на овој член задолжително поднесуваат изјава за имотна состојба и интереси и во рок од 30 дена од денот на прекинувањето на договорот за вработување.“.
Член 6


Во член 73 во ставот (2) во алинејата 3 сврзникот „и“ на крајот од реченицата се заменува со запирка.

Во алинејата 4 точката на крајот од реченицата се заменува со запирка и се додава нова алинеја која гласи:


„- своерачно потпишана изјава со која кандидатот потврдува дека не е член на политичка партија или член на органи и тела на политичка партија.“.

Член 7
Во член 76 ставот (1) се менува и гласи:
„(1) По исклучок од членот 71 од овој закон, работен однос без јавен оглас во Министерството се заснова само за работни места за кои во актот за систематизација на работните места, поради видот и природата на работните задачи, како и посебните услови под кои тие се извршуваат, е утврдено дека може да се спроведе постапка за вработување без јавен оглас.“.
По ставот (3) се додава нов став (4) кој гласи:

„(4) Во постапката за засновање работен однос без јавен оглас, соодветно се применуваат одредбите на членот 73 ставови (2) и (3) од овој закон.“.
Член 8
Насловот на членот 168 и членот 168 се менуваат и гласат:
„Забрана за членување, основање, раководење, застапување, претставување, членување во раководство на политичка партија и истакнување партиски симболи

Член 168
(1) Работник во Министерството не смее да биде член на политичка партија, да основа, раководи, да ја застапува и претставува политичката партија или да биде член на органи и тела на политичка партија.

(2) Работникот не смее да носи или да истакнува партиски симболи во просториите или во службените возила на Министерството, партиски да се организира или дејствува во Министерството.“.
Член 9
Во членот 187 во точката 20) сврзникот „и“ на крајот од реченицата се заменува со точка и запирка.
 Во точката 21) на почетокот на реченицата се додаваат зборовите: „членува во политичка партија,“ и точката на крајот од реченицата се заменува со сврзникот „и“.

По точката 21) се додава нова точка 22) која гласи:
„22) има негативен резултат на Тестот за професионален интегритет.“
Член 10
Во членот 195 став (1) алинејата 1 се менува и гласи:
„-  ќе се одлучи да се решава по некое претходно прашање или ќе се побара од надлежен орган да достави веродостојни исправи и информации за чие изготвување е потребно подолго време,“

Во алинејата 2 зборовите „ на комисијата“ се бришат.

Член 11


Во член 196 во ставот (1) зборот „комисиите“ се заменува со зборовите „организациската единица надлежна за спроведување постапка“.
Член 12

Насловот на членот 198 и членот 198 се менуваат и гласат:

„Организациска единица надлежна за спроведување постапка за утврдување на дисциплинска одговорност

Член 198

Постапките за утврдување на дисциплинска одговорност во случаите утврдени со овој закон, се водат во посебна организациска единица во Министерството, надлежна за спроведување постапка за утврдување на дисциплинска одговорност.
Член 13

Насловот на членот 199 и членот 199 се менуваат и гласат:
„Постапување на организациската единица  надлежна за спроведување постапка за утврдување на дисциплинска одговорност
Член 199

Организациската единица надлежна за спроведување постапка за утврдување на дисциплинска одговорност постапува согласно одредбите од Колективниот договор на Министерството.

Член 14

Во членот 206 став 1 во алинејата 11 сврзникот „и“ на крајот од реченицата се заменува со точка и запирка.


Во алинејата 12 точката на крајот од реченицата се заменува со сврзникот „и“ и се додава нова алинеја која гласи:

- начинот на спроведување на Тестот за професионален интегритет од членовите 64-б и 64-в од овој закон.“
 Член 15
Дисциплинските постапки започнати до денот на започнување на примената на членовите 10, 11, 12 и 13 од овој закон, ќе се завршат согласно одредбите на Законот за внатрешни работи (,,Службен весник на Република Македонија” бр. 42/14, 116/14, 33/15, 33/15, 5/16, 127/16, 142/16, 190/16 и 21/18 и „Службен весник на Република Северна Македонија“ бр. 108/19 и 275/19). 
Член 16


Подзаконскиот акт предвиден со овој закон ќе се донесе во рок од шест месеци од денот на влегувањето во сила на овој закон. 


Актот за организација и работа на Министерството и актот за систематизација на работните места во Министерството ќе се усогласат со овој закон во рок од шест месеци од денот на влегување во сила на овој закон.  
Член 17
Одредбите на членовите 121, 122, 123, 124 и 125 од овој закон, нема да се применуваат до 1 јануари 2025 година.

Член 18
Овој закон влегува во сила осмиот ден од денот на објавувањето во „Службен весник на Република Северна Македонија“, освен одредбите од членовите 3, 7, 10, 11, 12 и 13 од овој закон, кои ќе започнат да се применуваат по една година од денот на влегување во сила на овој закон. 
О Б Р А З Л О Ж Е Н И Е

I.   ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ


Со Законот за внатрешни работи (,,Службен весник на Република Македонија” бр. 42/14, 116/14, 33/15, 5/16, 127/16, 142/16, 190/16, 21/18 и „Службен весник на Република Северна Македонија“ бр. 108/19 и 275/19) нормативно - правно се уредуваат организацијата и надлежноста на Министерството за внатрешни работи, внатрешните работи, категориите, статусот и посебните должности и овластувања на работниците во Министерството, контролата на вршењето на работите на Министерството, правата и обврските од работен однос на работниците во Министерството, должностите на работниците во Министерството, материјалната одговорност, односно надоместокот на штета и дисциплинската одговорност на работниците во Министерството.
Имајќи ги предвид Препораките содржани во Извештајот на ГРЕКО за евалуација на Република Северна Македонија - Петти круг на тема „Спречување на корупцијата и промовирање на интегритет кај централната власт (највисоките извршни функции) и органите за спроведување на законот“, вклучувајќи и дел од обврските за Министерството за внатрешни работи содржани во Акциониот план по Националната стратегија за спречување на корупцијата и судирот на интереси (2020-2024), на Државната комисија за спречување на корупцијата, извршено е ревидирање на конкретни одредби од Законот за внатрешни работи, што се однесуваат на оперативната независност на полицијата, воведување на Тест за интегритет за лица кои се вработуваат во Министерството за внатрешни работи, како и континуирана проверка на интегритетот на работниците во Министерството, се предвидува извршување на работните задачи од страна на работниците во Министерството на политички неутрален начин, се врши допрецизирање на одредбите за засновање работен однос во Министерството за внатрешни работи без јавен оглас односно превземање на работници од други државни органи согласно конкретни критериуми, воведување обврска за работниците за пријавување на имот и интереси, како и ревидирање на дисциплинските процедури во Министерството.

Освен наведеното, со предложениот закон за врши и содржинско и нормативно-правно унапредување на предвидените законски решенија во правец на нивна доследна практична примена. 

Со предложените изменувања и дополнувања на Законот за внатрешни работи најпрво е интервенирано во членот 20 од Законот за внатрешни работи на начин што е утврдено дека наредби од областа на оперативното работење издава директорот на Бирото за јавна безбедност. Со предложеното решение се дефинираат и законски гаранции за оперативна независност на полицијата, во смисла дека само директорот на Бирото за јавна безбедност може да дава наредби кои се однесуваат на оперативното работење на полицијата.

Со членот 3 од предложениот закон се додаваат два нови членови во законот со кои е  предвидена проверка на професионалниот интегритет во времетраењето на работниот однос на работниците, преку спроведување на Тест за интегритет. За таа цел, се врши дополнување на надлежноста на организациската единица за внатрешна контрола во Министерството, која би била одговорна за проверка на професионалниот интегритет на работниците односно спроведување на Тестот за интегритет. Во овој контекст, во предложениот закон со нов член 64-в е предвидена постапката за спроведување на Тестот за интегритет, чиј негативен резултат претставува основ за поведување дисциплинска постапка против работникот. Дополнително, со членот 14 од предложениот закон утврден е и основ за донесување на подзаконски пропис од страна на министерот за внатрешни работи со кој детално ќе се уреди начинот на спроведување на Тестот за интегритет, а за проверката на професиналниот интегритет на работниците односно спроведувањето на Тестот за интегритет, се предвидува одложна примена од една година од денот на влегување во сила на законот.

Во членот 66 од Законот за внатрешни работи, кој се однесува на општите услови за вработување во Министерството за внатрешни работи, како дополнителен услов се предвидува лицето кое заснова работен однос во Министерството да не е член на политичка партија или член на органи и тела на политичка партија и да има положено Тест за интегритет. Во контекст на новиот предвиден услов за засновање работен однос во Министерството, кој се однесува на Тестот за интегритет, со членот 5 од предложениот закон се додава нов член 70-а со кој се определува дека Тестот за интегритет при вработување го спроведува Министерството.

Воедно, истиот член предвидува обврска за поднесување на Изјава за имотна состојба и интереси при засновање работен однос во Министерството за внатрешни работи, како и за работниците во Министерството (член 70-б).

Во членот 73 од законот се врши интервенција во насока на предвидување обврска за кандидатот кој заснова работно место во Министерството да поднесе своерачно потпишана изјава со која потврдува дека не е член на политичка партија или член на органи и тела на политичка партија (член 6 од предложениот закон)..

Со членот 7 од предложениот закон извршена е интервенција во членот 76 од Закон за внатрешни работи, на начин што се предвидува дека работен однос без јавен оглас во Министерството се заснова само за работни места за кои во актот за систематизација на работните места, поради видот и природата на работните задачи, како и посебните услови под кои тие се извршуваат, е утврдено дека може да се спроведе постапка за вработување и без јавен оглас.

Со член 8 од Предлог-законот се врши изменување на постојниот член 168 од предметниот закон, на начин што се предвидува забрана за вработените за членување во политичка партија, покрај другите утврдени забрани за основање, раководење, застапување и претставување политичка партија или членување во органи и тела на политичка партија, чие непочитување претставува еден од потешките случаи на кршење на работниот ред и дисциплина. Аналогно на оваа законска одредба во членот 187 од Законот за внатрешни работи е извршено дополнување во потешките случаи на кршење на работниот ред и дисциплина, а покрај наведеното како основ за потешко кршење на работниот ред и дисциплина се додава и негативниот резултат на Тестот за професионален интегритет.

Со предложените измени од членовите 10, 11, 12 и 13 се врши изменување во членовите 195, 196, 198 и 199 од Законот за внатрешни работи на начин што се врши ревидирање на начинот на спроведување на постапката за утврдување на дисциплинска одговорност во Министерството, при што се предвидува дисциплинските постапки да се водат во посебна организациска единица во Министерството, надлежна за спроведување постапка за утврдување на дисциплинска одговорност на работниците.
Членот 14 од предложените измени предвидува донесување на нов подзаконски пропис од страна на министерот за внатрешни работи кој се однесува на начинот на спроведување на Тестот за професионален интегритет.

Во преодните одредби од предложените изменувања и дополнувања на Законот за внатрешни работи е уредено дека дисциплинските постапки започнати до денот на започнување на примената на членовите 10, 11, 12 и 13 од предложениот  закон, ќе се завршат согласно одредбите на Законот за внатрешни работи (,,Службен весник на Република Македонија” бр. 42/14, 116/14, 33/15, 33/15, 5/16, 127/16, 142/16, 190/16 и 21/18 и „Службен весник на Република Северна Македонија“ бр. 108/19 и 275/19). Освен наведеното, се предвидува и рок за донесување на предвидениот подзаконски акт, како и рок за усогласување на  актот за организација и работа на Министерството и актот за систематизација на работните места во Министерството со одредбите од предложениот закон.

Со членот 17 од предложените измени се предвидува одложна примена на одредбите на членовите 121, 122, 123, 124 и 125 од Законот за внатрешни работи.
Предложените изменувања и дополнување на предметниот закон ќе влезат во сила осмиот ден од денот на објавувањето во „Службен весник на Република Северна Македонија“, освен одредбите од членовите 3, 7, 10, 11, 12 и 13 од предлог законот, кои ќе започнат да се применуваат по една година од денот на влегување во сила на предложениот закон.          
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНО ВО ПРЕДЛОЖЕНИТЕ ОДРЕДБИ

Решенијата содржани во предложените одредби се меѓусебно поврзани со одредбите што ги уредуваат предметните прашања во Законот за внатрешни работи и имаат за цел соодветна практична имплементација на законските одредби.
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија ќе се постигне унапредување на одредени законски решенија согласно препораките содржани во Извештајот на ГРЕКО и прецизирање на одредбите од Законот за внатрешни работи, односно создавање на нормативни предуслови за целосно практично имплементирање на  законските одредби. 
Во тоа се состојат и придобивките од предложените решенија, како соодветно и прецизно нормирање на законските решенија за предметните прашања, што би овозможило доследна практична имплементација на предметните одредби од Законот за внатрешни работи.
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ

Донесувањето на Предлогот на законот за изменување и дополнување на Законот за внатрешни работи имплицира донесување на подзаконски пропис за начинот на спроведување на Тестот за професионален интегритет, како и усогласување на  актите за организација и работа и за систематизација на работните места во Министерството и Колективниот договор на Министерството за внатрешни работи, со одредбите од предложениот закон.
И З В О Д

НА ОДРЕДБИ ОД ЗАКОНОТ ЗА ОРУЖЈЕТО ШТО СЕ МЕНУВААТ СО ПРЕДЛОГОТ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА ВНАТРЕШНИ РАБОТИ
Надлежност на Бирото 

Член 20
 Бирото е надлежно за вршење на полициски работи, под услови утврдени со Законот за полиција и друг закон.
VII. КОНТРОЛА НА ВРШЕЊЕТО НА РАБОТИТЕ НА МИНИСТЕРСТВОТО

Видови на контрола

Член 57
Контролата на вршењето на работите на Министерството се остварува како внатрешна и надворешна контрола. 

Известување на Одделението за истражување и гонење на кривични дела сторени од лица со полициски овластувања и припадници на затворската полиција во Основното јавно обвинителство за гонење на организиран криминал и корупција

Член 64-а
По прием на кривична пријава или добиено сознание дека работник на Министерството со статус на полициски службеник извршил кривично дело при вршење на службено дејствие или извршил кривично дело вон службата со употреба на сериозна закана, сила или средства за присилба што за последица има смрт, тешка телесна повреда, телесна повреда, противправно лишување од слобода, мачење и друго сурово, нечовечно или понижувачко постапување и казнување, доколку со закон е предвидено кривично гонење по службена должност, Министерството без одлагање го известува Одделението за истражување и гонење на кривични дела сторени од лица со полициски овластувања и припадници на затворската полиција во Основното јавно обвинителство за гонење на организиран криминал и корупција. Министерството заедно со известувањето ги доставува до Одделението сите извори на сознанија за стореното кривично дело, сторителот и жртвата и други извори на информации со кои располага.

Општи и посебни услови за засновање на работен однос

Член 66
(1) Работен однос во Министерството на работно место со посебни должности и овластувања може да заснова лице кое ги исполнува следниве општи услови:

- да е државјанин на Република Северна Македонија;

- да е полнолетно;

- активно да го користи македонскиот јазик;

- да е здравствено и психофизички способно;

- да има завршено најмалку четиригодишно средно образование;
- со безбедносна проверка да е утврдено дека не постои безбедносен ризик од вработување на лицето и
- со правосилна пресуда да не му е изречена казна забрана на вршење професија, дејност или должност.
(2) Покрај општите услови за засновање на работен однос во Министерството од ставот (1) на овој член, со актот за систематизација на работните места во Министерството и Бирото, можат да се утврдат и други посебни услови.

Безбедносен прашалник

Член 70
(1) Безбедносната проверка започнува со пополнување на безбедносен прашалник.
(2) Пополнетите податоци претставуваат дел од содржината на безбедносната проверка.


Пријава за засновање работен однос во Министерството

Член 73
(1) Кандидатите за засновање на работен однос во Министерството, пополнуваат пријава во електронска или хартиена форма, која ги содржи најмалку следниве податоци:

- име и презиме, единствен матичен број на граѓанинот, датум и место на раѓање, адреса и место на живеење, припадност на заедница;

- последен степен на образование и стекнати дипломи, претходни степени на образование и стекнати дипломи (за кандидатите со магистратура и/или докторат), датуми на стекнување на дипломите, броеви на дипломите, образовни институции кои ги издале;

- претходно работно искуство - да/не, детален опис (доколку има), вклучувајќи име на работодавачот, позиција, опис на работното место, должина на работниот стаж, адреса на работодавачот и причини за напуштање на работното место;
- познавање на странски јазици - да/не, јазик, ниво според ЦЕФР (CEFR) или бодови според ТОЕФЕЛ ПБТ (TOEFL PBT), ТОЕФЕЛ ЦБТ (TOEFL CBT) ТОЕФЕЛ ИБТ (TOEFL IBT), доколку е утврдено во актот за систематизација на работните места за конкретното работно место; 
- познавање на работа со компјутерски програми за канцелариско работење – да/не, кои, доколку е утврдено во актот за систематизација на работните места за конкретното работно место и

- причини за аплицирање за конкретното работно место, очекувања од работата и цели во кариерата.

(2) Кон пријавата кандидатот задолжително ги приложува следниве докази за податоците внесени во истата, во скенирана или хартиена форма:

- доказ за државјанство на Република Северна Македонија;

- уверение/диплома за завршен степен на образование;

- сертификат за познавање на странски јазик, доколку на работното место за кое аплицира се бара како еден од посебните услови; 

- потврда за работа со програми за канцелариско работење, доколку на работното место за кое аплицира се бара како еден од посебните услови.
 (3) Кон пријавата, кандидатот може да приложи и:

- извод од историјатот на вработувања, доколку кандидатот бил претходно вработен, издаден од Агенција за вработување на Република Северна Македонија;

- препораки од претходните работни места кои содржат контакт податоци од лицето кое го препорачува;

- потврди за посетувани обуки, стручни сертификати од други стручни квалификации и специјализации, трудови и публикации;

- меѓународно признат сертификат за познавање на еден од шесте официјални јазици на Организацијата на Обединетите Нации;

- потврда за волонтерски стаж, издадена од волонтерскиот регистар на Министерството за труд и социјална политика, а потпишана од раководното лице на институцијата во која е реализиран волонтерскиот стаж;

- други документи од интерес за работното место.  

(4) По пополнување на пријавата од ставот (1) на овој член, кандидатот е должен под материјална и кривична одговорност, да потврди дека податоците во пријавата се точни, а доставените докази – верни на оригиналот.
(5) Со пополнување на пријавата во електронска форма кандидатот добива идентификациски код.
Засновање работен однос без јавен оглас

Член 76
(1) По исклучок од членот 71 од овој закон, работен однос без јавен оглас во Министерството се заснова за работни места, што во актот за систематизација на работните места се утврдени со статус - овластени службени лица, како и за стипендисти на Министерството. 

(2) Работен однос без јавен оглас во Министерството може да се заснова и со работник на друг орган на државната управа, друг орган на државна власт, институција, општинската администрација и администрацијата на градот Скопје, ако за тоа се согласат функционерите кои раководат со тие органи и работникот.
(3) Лицето кое заснова работен однос во Министерството без јавен оглас, задолжително треба да ги исполнува општите и посебните услови утврдени со закон и прописите донесени врз основа на закон.

Забрана за основање, раководење и членување во раководство на политичка партија, истакнување на партиски симболи

Член 168
(1) Работник во Министерството не смее да основа, да раководи, да ја застапува и претставува политичката партија и да биде член на органите на партијата утврдени со нејзиниот статут.  
 (2) Работник во Министерството со членување во политичка партија и со учество во нејзините активности не смее да ја доведе во прашање професионалноста, непристрасноста и законитоста во вршењето на работите на Министерството.
(3) Работникот не смее да носи или да истакнува партиски симболи во просториите или во службените возила на Министерството, партиски да се организира или дејствува во Министерството.

Потешки случаи на кршење на работниот ред и дисциплина 

или неисполнување на работните обврски

Член 187

Работникот врши потешко кршење на работниот ред и дисциплина или неисполнување на работните обврски, утврдени со закон, колективен договор, правила и прописи на Министерството и договор за вработување, доколку:

1) неоправдано изостане од работа три последователни работни дена или пет работни дена во текот на една година;

2) го злоупотреби боледувањето;

3) не ги извршува или несовесно и ненавремено ги извршува работните обврски;

4) не се придржува кон прописите кои важат за вршење на работите на работното место;

5) не се придржува кон прописите од областа на здравствената заштита, заштитата при работа, пожар, експлозија, штетно дејствување на отрови и други опасни материи и ги повредува прописите од областа на заштитата на животната средина;

6) внесе, употреби или е под дејство на алкохол и наркотични средства;

7) стори кражба или во врска со работата намерно или од крајно невнимание предизвика штета на Министерството;

8) оддаде класифицирана информација;

9) изврши злоупотреба на лични податоци;

10) постапува спротивно на правилата и прописите на Министерството;

11) го злоупотреби или пречекори даденото овластување;

12) избегнува лекарски преглед заради утврдување на работната способност;

13) избегнува задолжителен психијатриски и психолошки преглед односно советување со психолог (психолошко советување);

14) предизвикува неред и насилнички се однесува за време на работата;

15) непристојно се однесува спрема странки;

16) противправно прибавува лична корист во врска со вршењето на работите и задачите;

17) изврши послуга или овозможување на послуга на друго лице со пари или со други работи од вредност кои на работникот му се доверени во вршењето на работите и задачите;

18) врши определени работи, самостојна или дополнителна стопанска или професионална дејност под услови спротивно на овој закон;

19) не дава податоци или дава неточни податоци што според прописите им се даваат на овластените органи или граѓани;

20) изврши дејствие што претставува кривично дело или изврши дејствие кое претставува прекршок против јавниот ред и мир и
21) основа, раководи, застапува, претставува политичка партија,      членува во органите на партијата утврдени со нејзиниот статут, изразува и застапува партиски ставови и убедувања во вршењето на работите и задачите, носи или истакнува партиски симболи во просториите или во службените возила на Министерството, партиски се организира или дејствува во Министерството.

Прекин на дисциплинската постапка

Член 195

(1) Дисциплинската постапка се прекинува, кога:


-  комисијата за утврдување на дисциплинска одговорност ќе одлучи да решава по некое претходно прашање или ќе побара од надлежен орган да и достави веродостојни исправи и информации за чие изготвување е потребно подолго време;

- постојат елементарни непогоди на подрачјето каде треба да се одржи расправа на комисијата за утврдување на дисциплинска одговорност и

- работникот против кого се води дисциплинската постапка се наоѓа во притвор.



(2) Прекинот на постапката во случаите од ставот (1) алинеи 1 и 2 на овој член, може да трае најдолго една година.
(3) Прекинот на постапката во случајот од ставот (1) алинеја 3 на овој член, трае до донесување на одлука за укинување на мерката притвор.

Решение за изрекување дисциплинска мерка

Член 196

(1) Решение за изрекување дисциплинска мерка од членот 188 од овој закон, донесува министерот на предлог на комисиите за утврдување на дисциплинска одговорност. 



(2) Решението за изрекување на дисциплинска мерка содржи и образложение за основот и причините за изрекување на дисциплинската мерка.



(3) Решението за изрекување на дисциплинска мерка на работникот, министерот е должен да го донесе во рок од шест месеца од денот на пријавувањето на повредата на работниот ред и дисциплина или неисполнување на работните обврски, а најдоцна во рок од 12 месеца од денот кога е сторена повредата.



(4) Како ден на пријавување се смета денот на поднесување на предлогот за поведување постапка за утврдување на дисциплинската одговорност од овластен подносител.


(5) По исклучок од ставот (3) на овој член, во случај кога е известено Одделението за истражување и гонење на кривични дела сторени од лица со полициски овластувања и припадници на затворската полиција во Основното јавно обвинителство за гонење на организиран криминал и корупција согласно со членот 64-а од овој закон, решението за изрекување на дисциплинска мерка за тој работник министерот е должен да го донесе во рок од 12 месеци од денот на приемот на одобрението на јавниот обвинител од Одделението за истражување и гонење на кривични дела сторени од лица со полициски овластувања и припадници на затворската полиција во Основното јавно обвинителство за гонење на организиран криминал и корупција, утврдено со посебен закон.Комисии за утврдување на дисциплинска одговорност

Член 198
(1) За водење на постапка за утврдување на дисциплинска одговорност во случаите утврдени со овој закон, министерот формира комисии за утврдување на дисциплинска одговорност (во натамошниот текст: комисиите). 

(2) Комисиите од ставот (1) на овој член, се составени од претседател и двајца членови и нивни заменици.

Постапување на Комисиите за 

утврдување на дисциплинска одговорност

Член 199

Комисиите за утврдување на дисциплинска одговорност постапуваат согласно Колективниот договор на Министерството.

XII. ОВЛАСТУВАЊЕ ЗА ПОДЗАКОНСКИ ПРОПИСИ

Член 206
(1) Министерот ќе донесе подзаконски прописи за:

- формата и изгледот на службена легитимација и значка и за начинот на издавање на службена легитимација и значка на работник во Министерството со статус на овластено службено лице за вршење стручни работи;

- обуката во Министерството;

- начинот на спроведување на селекција и избор на кандидат за полицаец и начинот на работа на комисијата за избор на кандидат за полицаец;

- начинот на селекција и избор на лица кои засноваат работен однос во Министерството;

- начинот на остварување на системот на кариера на работниците во Министерството,
- формата и содржината на пријавата за распоредување односно унапредување на работниците во Министерството во постапката по објавен интерен оглас;

- формата и содржината на безбедносниот прашалник за спроведување на безбедносна проверка на лицето кое заснова работен однос во Министерството;
- формата и содржината на персоналните досиеја на работниците во Министерството и начинот на нивно менаџирање и чување;

- начинот на спроведување на полугодишното интервју, формата и содржината на писменото укажување во постапката за подобрување на ефектот, како и формата и содржината на извештајот за полугодишното интервју во континуирано следење на ефектот на работниците во Министерството за внатрешни работи;

- начинот на оценување на работниците, формата и содржината на образецот за оценување и образецот за годишно кариерно интервју, како и формата и содржината на извештајот за извршено оценување на работниците во Министерството;

- формата и содржината на Рамката на општи работни компетенции во Министерството и

- цените на обрасците што ги издава Министерството. 

(2) Министерот во согласност со министерот за здравство донесува подзаконски пропис за здравствените и психофизичките способности што треба да ги исполнува лицето кое заснова работен однос во Министерството, начинот на нивно утврдување, начинот на контрола на здравствените и психофизичките способности на работниците со статус на овластени службени лица за вршење стручни работи, како и начинот на работа на здравствената комисија.

